Tabell B-k
Inntektsgarantiordning. Kommunane
Inntektsgarantiordninga (INGAR) skal sikre at ingen kommunar har ein berekna vekst i rammetilskotet frå eit år til det neste som er lågare enn 300 kroner per innbyggjar under berekna vekst på landsbasis, før finansiering av sjølve ordninga. Ordninga blir finansiert ved eit likt trekk per innbyggjar frå alle landets kommunar. 
Inntektsgarantiordninga ser på den totale endringa i rammetilskotet. Kommunar med låg vekst i rammetilskotet vil med INGAR få kompensasjon uavhengig av om den låge veksten skyldast innlemming av øyremerka tilskot, systemendringar, nedgang i folketalet, endringar i regionalpolitiske tilskot, endringar i kriteriedata eller andre forhold. 
Endringar i inntektsutjamnande trekk/tilskot som følgje av endra skatteutjamning eller skatteinngang blir ikkje kompensert gjennom inntektsgarantiordninga. Endringar i skjønnstilskotet, veksttilskotet eller saker med særskild fordeling (tabell C-k) blir heller ikkje kompensert gjennom INGAR, sidan dette er tilskot som blir gitt til særskilde formål eller i ein tidsavgrensa periode.

Inntektsgarantiordninga for 2012 blir berekna med utgangspunkt i rammetilskotet til kommunane etter revidert nasjonalbudsjett 2011. Dette rammetilskotet blir korrigert for skjønnstilskot i 2011, saker med særskilt fordeling i 2011 (saker i tabell C-k), veksttilskotet i 2011, korreksjonar og inngåande/utgåande fordeling av tilskot som blir innlemma/ trekt ut av inntektssystemet i 2012. Rammetilskotet til kommunane i 2012 blir tilsvarande korrigert for skjønnstilskot i 2012, saker med særskilt fordeling i 2012 og veksttilskotet i 2012. Deretter blir den korrigerte veksten frå 2011 til 2012 berekna, på landsbasis og for kvar enkelt kommune. 
Den korrigerte veksten på landsbasis frå 2011 til 2012 er på 859 kroner per innbyggjar. Dersom ein kommune har ein korrigert vekst i rammetilskotet som er lågare enn 559 kroner per innbyggjar, får kommunen tilskot gjennom inntektsgarantiordninga tilsvarande differansen mellom eigen vekst i rammetilskotet, og ein vekst på 559 kroner per innbyggjar. I tillegg må alle kommunar vere med å finansiere INGAR, gjennom eit trekk i innbyggjartilskotet. INGAR blir berekna på grunnlag av innbyggjartal per 1. juli 2011.
Kolonne 1 – Rammetilskot 2011
Kolonne 1 viser rammetilskot til kommunane etter revidert nasjonalbudsjett 2011. 
Kolonne 2 – Skjønnstilskot 2011
Kolonne 2 viser skjønn fordelt av fylkesmannen og skjønn fordelt av Kommunal- og regionaldepartementet som kompensasjon for endringane i inntektssystemet i 2011, for 2011. Kolonnen inneheld ikkje ufordelt skjønn m.m. Skjønnstilskot inngår ikkje i berekninga av inntektsgarantiordninga, og må trekkast ut av rammetilskotet for 2011 i berekninga av INGAR.

Kolonne 3 – Saker med særskild fordeling 2011
Kolonne 3 viser fordelinga av 5 enkeltsaker med særskild fordeling i 2011. Fordelinga i kolonnen er ytterlegare dokumentert i tabell C-k i Grønt hefte 2011
Kolonne 4 – Veksttilskot 2011
Kolonne 4 viser veksttilskotet i 2011. Tilskotet er dokumentert i tabell D-k i Grønt hefte 2011.
Kolonne 5 – Inngåande fordeling tilskot til frukt og grønt i skular med ungdomstrinn
Kolonne 5 viser fordelinga av midlar til tilskot til gratis frukt og grønt for alle elevar på skular med ungdomstrinn. Midlane vart lagt inn i rammetilskotet til kommunane frå og med hausten 2007, og har i åra 2007 til 2011 vore gitt ei særskild fordeling i inntektssystemet. Frå og med 2012 blir midla fordelt på ordinær måte gjennom kostnadsnøkkelen i inntektssystemet. Rammetilskotet for 2012 blir korrigert for fordelinga i 2011 i utrekninga av inntektsgarantiordninga i 2012. 

Kolonne 6 – Summen av korreksjonar i 2012
Kolonne 6 viser summen av endringar i rammetilskotet i 2012 som det blir korrigert for i berekninga av inntektsgarantiordninga for 2012. 
	Korreksjonar i 2012
(beløp i 2011-kroner)
	(1000 kr)

	Korreksjonar fordelt etter kostnadsnøkkel:
	

	Samhandlingsreforma - kommunal medfinansiering
	4 849 395

	Samhandlingsreforma - utskrivingsklare pasientar
	542 373

	Barnehage (5 saker)
	547 058

	Omlegging av kontantstøtteordninga
	89 007

	Dokumentkostnadar i samband med skatteoppkrevjing
	-25 182

	Valfag i ungdomsskulen
	62 567

	Auka tal på elevar i statlege/private skular
	-26 344

	Uttrekk på grunn av nedjustert vekting kriteriet psykisk utviklingshemma
	-229 056

	Innlemmingar / utlemmingar
	

	Overføring av driftstilskot til barnehagar
	73 123

	Ny tilskotsordning Andebu kommune
	-1 937

	Sum endringar 
	5 881 004


Tabellen over gir ein oversikt over dei ulike sakane det blir korrigert for i 2012. Merk at beløpa er i 2011-kroner, mens sjølve innlemmingane/uttrekka er i 2012-kroner. Under er ein kort omtale av dei ulike sakane (med beløp i 2012-kroner). For nærare omtale av endringane, sjå Prop. 1 S (2011–2012).
· Samhandlingsreforma – kommunal medfinansiering og utskrivingsklare pasientar. Frå og med 1. januar 2012 får kommunane medfinansieringsansvar for medisinske opphald og konsultasjonar i spesialisthelsetenesta og betalingsansvar frå dag 1 for utskrivingsklare pasientar som blir liggjande på sjukehus. I forbindelse med kommunal medfinansiering overføres i alt 5 007 mill. kroner frå dei regionale helseføretaka til rammetilskotet til kommunane. Som følgje av betalingsansvaret for utskrivingsklare pasientar overføres det 560 mill. kroner frå dei regionale helseføretaka til rammetilskotet til kommunane. 


· I 2012 er det fleire korreksjonar i innbyggjartilskotet knytt til barnehage:

· Stortinget vedtok ved handsaminga av statsbudsjettet for 2011 å vidareføre maksimalgrensa for foreldrebetaling i barnehage på same nominelle nivå som i 2010. I statsbudsjettet for 2012 blir kommunane kompensert for heilårsverknaden av tiltaket med 142,3 mill kroner.

· Kunnskapsdepartementet foreslår å vidareføre maksimalgrensa for foreldrebetaling i barnehage i 2012 på same nominelle nivå som i 2011. Det er foreslått å løyve 240,6 mill. kroner over rammetilskotet til kommunane til dette formålet i 2012.
· Stortinget vedtok ved handsaminga av statsbudsjettet for 2011 å auke minimumstilskotet til ikkje-kommunale barnehagar frå 88 til 91 pst. frå 1. august 2011. I statsbudsjettet for 2012 kompenserast kommunane for heilårsverknaden av tiltaket med 133,7 mill kroner.

· I 2012 foreslår Kunnskapsdepartementet å auke minimumstilskotet til ikkje-kommunale barnehagar frå 91 til 92 pst. frå 1. august 2012. Det er foreslått å løyve 28,5 mill. kroner til formålet i 2012, over rammetilskotet til kommunane. 

· Beløpet som vart innlemma i rammetilskotet til kommunane i 2011 inkluderte midlar til drift av barnehageplassar oppretta i 2010. Løyvingane knytt til plasser etablert i 2010 vart basert på eit anslag. Det viser seg at det vart etablert flere plasser i 2010 enn det som vart lagt til grunn i budsjettet for 2011. Som følgje av dette vert det foreslått å auke rammetilskotet med 44 mill. kroner i høve til saldert budsjett 2011, slik at kommunane vert kompensert med 19,7 mill. kroner i forhold til auken i løyvinga i revidert nasjonalbudsjett 2011.

· Det er foreslått å leggje om kontantstøtteordnaga frå og med 1. august 2012. Som kompensasjon for auka etterspurnad etter barnehage er det lagt inn 91,9 mill. kroner i rammetilskotet til kommunane i 2012.

· Dei kommunale skatteoppkrevjarane har ansvaret for fellesinnkrevjing av inntekts- og formuesskatt og avgifter til folketrygda, medan det er staten ved Skatteetaten som fastset kor mykje skatt og folketrygdavgift som skal betalast. Til bruk i skatteinnkrevjinga bestiller skatteoppkrevjarane ein del dokument frå Skatteetaten, og etter gjeldande ordning blir skatteoppkrevjarane kvar månad fakturert for dei produksjons- og portoutgiftene som utskriving og sending av dokumenta gjev. Fakturering av skatteoppkrevjarane vil bli avvikla frå 2012. Skatteetaten vil då bere alle dokumentkostnadene, og skatteoppkrevjarane får ein tilsvarande utgiftsreduksjon med om lag 26 mill. kroner. Rammetilskotet til kommunane for 2012 vil bli redusert tilsvarande denne utgiftsreduksjonen. 

· Kunnskapsdepartementet foreslår at det blir løyva i alt 66,8 mill. kroner til innføring av valfag på 8. trinn frå hausten 2012. Kommunale meirutgifter i 2012 er berekna til 64,6 mill. kroner, og kommunane blir kompensert for meirutgiftene gjennom ein tilsvarande auke i rammetilskotet. 

· Som følgje av at elevtalet i statlege og private skular aukar er kommunane sitt rammetilskot redusert med 26,3 mill. kroner.
  
· På grunn av at vektinga av kriteriet psykisk utviklingshemma vart redusert i utgiftsutjamninga i inntektssystemet i samband med omlegginga i 2011, blir det overført 236,5 mill. kroner frå kap.571 post 60 til toppfinansieringsordninga for ressurskrevjande tenester i 2012.
· Driftstilskotet til barnehagar vart frå 1. januar 2011 innlemma i rammetilskotet til kommunane. Ein del av løyvinga vart halde utanfor innlemminga for å ta høgde for at det på grunn av etterslep og klagesakar ville verte utbetalt noko driftstilskot for 2010 i 2011. Det vert overført 75,5 mill. kroner til rammetilskotet til kommunane i 2012.


· I statsbudsjettet for 2012 foreslår Kunnskapsdepartementet å opprette ei ny tilskotsordning til Andebu kommune på kap. 227, post 61 for å avhjelpe situasjonen rundt vaksenopplæring til bebuarar ved Signos busenter i kommunen. I samband med dette vert det trekt 2 mill. kroner frå rammetilskotet til kommunane i 2012. 

Kolonne 7 – Korreksjon for feil i kriteriedata 2011

Korreksjon på grunn av feil i kriteriedata i 2011. 
Kolonne 8 – Korrigert rammetilskot 2011
Kolonne 8 viser korrigert rammetilskot for 2011. Kolonnen er summen av kolonne 1, 5, 6 og 7, minus kolonnane 2, 3 og 4. Kolonnen er grunnlag for berekning av absolutt korrigert vekst frå 2011 til 2012. 
Kolonne 9 – Rammetilskot 2012 (før INGAR)
Kolonne 9 viser rammetilskot til kommunane i 2012, før berekning av inntektsgarantiordninga. 
Kolonne 10 – Skjønnstilskot 2012 
Kolonne 12 viser skjønn fordelt av fylkesmannen og skjønn fordelt av Kommunal- og regionaldepartementet som kompensasjon for endringane i inntektssystemet i 2011, for 2012 (jf. tabell 1-k, kol. 7 og 8). Kolonnen inneheld ikkje ufordelt skjønn m.m. Skjønnstilskot inngår ikkje i berekninga av inntektsgarantiordninga, og må trekkast ut av rammetilskotet for 2012 i berekninga av INGAR.
Kolonne 11 – Saker med særskild fordeling 2012
Kolonne 11 viser fordelinga av fem enkeltsakar med særskild fordeling. Sakar som ligg i tabell C-k skal ikkje inngå i berekninga av inntektsgarantiordninga, og rammetilskotet for 2012 må korrigerast for dette. Fordelinga i kolonne 12 er ytterlegare dokumentert i tabell C-k.
Kolonne 12 – Veksttilskot 2012
Kolonne 12 viser veksttilskotet i 2012 (jf. tabell 1-k, kol. 5). Veksttilskotet inngår ikkje i INGAR, og må korrigerast ut av rammetilskotet for 2012 før berekning av INGAR.
Kolonne 13 – Korrigert rammetilskot 2012
Kolonne 13 viser rammetilskotet til kommunane i 2012, korrigert for skjønnstilskot i 2012, saker med særskilt fordeling i 2012 og veksttilskot i 2012. Kolonnen er kolonne 9 minus kolonnane 10–12.
Kolonne 14 – Absolutt korrigert vekst 2011-2012 (i 1000 kr)
Kolonne 14 viser absolutt korrigert vekst i rammetilskotet til kommunane frå 2011 til 2012. Veksten er vist i 1 000 kroner. Kolonnen er kolonne 13 minus kolonne 8.
Kolonne 15 – Absolutt korrigert vekst 2011-2012 (kr pr. innb.)

Kolonne 15 viser absolutt korrigert vekst i rammetilskotet til kommunane frå 2011 til 2012. Veksten er vist i kroner per innbyggjar, og er berekna med utgangspunkt i innbyggjartal per 1. juli 2011. Landsgjennomsnittleg vekst er 859 kroner per innbyggjar. Dette gir ei vekstgrense for å få inntektsgarantitilskot i 2012 på  559 kroner per innbyggjar (859 - 300 = 559).
Kolonne 16 – Inntektsgarantitilskot før finansiering (kr pr. innb.)

Kolonne 16 viser inntektsgarantiordninga for 2012 i kroner per innbyggjar, før finansiering av sjølve ordninga. Kommunar som har ein vekst i rammetilskotet (absolutt korrigert vekst) som er lågare enn 559 kroner per innbyggjar blir kompensert opp til denne vekstgrensa. 
Kolonne 17 – Inntektsgarantitilskot 2012 (kr pr. innb.)

Kolonne 17 viser nettoeffekten av inntektsgarantiordninga i kroner per innbyggjar, altså INGAR inkludert finansiering. Sidan INGAR er ei omfordelingsordning, er alle kommunane med på å finansiere tilskotet med eit likt beløp per innbyggjar. I 2012 er finansieringa 69 kroner per innbyggjar
Kolonne 18 – Inntektsgarantitilskot 2012 (1 000 kr)

Kolonne 18 viser inntektsgarantiordninga i 2012 i 1 000 kroner. Kolonnen er lik  kolonne 17  multiplisert med innbyggjartal per 1. juli 2011 (sjå tabell F-k, kolonne 2). Talet på inntektsgarantiordninga blir nytta vidare i tabell 2-k, kolonne 5.

